
Ganeshvarakritam Skanda Kavacham

గణేశ్వరకృతం స్కన్దకవచమ్

(శివరహస్యాన్తర్గతే  ఈశాఖ్యే)
గణేశ్వర ఉవాచ ।
కనకకుణ్డలమణ్డలరాజిత 
సరసిజామలసున్దరలోచనమ్  ।
నిశితశస్త్రశరాసన  ధారిణం
శరవణోద్భవమీశసుతం నమః ॥ ౧౫౬॥
సిన్దూరారుణమిన్దుకాన్తివదనం   కేయూరహారాదిభి-
ర్దివ్యైరాభరణైర్విభూషితతనుం    స్వర్గస్య  సౌఖ్యప్రదమ్  ।
అమ్భోజాభయశక్తి కుక్కుటధరం దివ్యాఙ్గరాగోజ్జ్వలం 
సుబ్రహ్మణ్యముపాస్మహే  ప్రణమతాం  సర్వార్థసిద్ధిప్రదమ్    ॥ ౧౫౭॥
- -

శిఖాం రక్షేత్కుమారస్తు కార్తికేయః శిరోఽతు ।
లలాటం పార్వతీసూనుర్విశాఖోఽవతు భ్రూయుగమ్  ॥ ౧౫౮॥
నేత్రేఽవ్యాత్క్రౌఞ్చభేదీ  చ నాసికాం శిఖివాహనః ।
కర్ణద్వయం  శక్తిధరః కర్ణమూలే  షడాననః ॥ ౧౫౯॥
గణ్డయుగ్మం  మహాసేనః కపోలౌ తారకాన్తకః ।
ఓష్ఠద్వయం  చ సేనానీ రసనాం శిఖికేతనః ॥ ౧౬౦॥
తాలుం కలాధరః పాతు దంష్ట్రాం  దేవశిఖామణిః ।
గాఙ్గేయశ్చుబుకం  పాతు ముఖం పాతు శిఖోద్భవః ॥ ౧౬౧॥
హనూ హరసుతః పాతు పాతు కణ్ఠం  సదాగ్నిభూః ।
గ్రీవాం  గౌరీసుతః పాతు కక్షౌ కారుణ్యవారిధిః ॥ ౧౬౨॥
స్కన్ధౌ మమావతాత్స్కన్దో బాహులేయో భుజౌ మమ ।
బాహూ భవోద్భవః పాతు కరౌ షాణ్మాతురోఽవతు ॥ ౧౬౩॥

అఙ్గులీ  పిఙ్గలః  పాతు హృదయం మధుమిత్రజిత్  ।
నాభిం మమోదరం చైవ  సుబ్రహ్మణ్యః  సదావతు ॥ ౧౬౪॥
మధ్యం జగద్విభుః పాతు నాభిం ద్వాదశలోచనః ।
కటిం ద్విషడ్భుజః పాతు గుహ్యం పాతు గుహః సదా ॥ ౧౬౫॥
జఘనం జాహ్నవీసూనుః పృష్ఠం  ప్రమథనాయకః  ।
ఊరూ పాయాదుమాపుత్రో జానుయుగ్మం జగద్ధితః  ॥ ౧౬౬॥
జఙ్ఘే పాతు జగత్పూజ్యః పాతు గుల్ఫౌ మహాబలః ।
పాదౌ పాతు పరం జ్యోతిః సర్వాఙ్గం  కుక్కుటధ్వజః ॥ ౧౬౭॥
ఊర్ధ్వం  పాతు మహోదారోఽప్యధస్తాత్పాతు శాఙ్కరిః ।
పార్శ్వం నః పాతు పాపఘ్నః సర్వతః పాతు శక్తిధృక్ ॥ ౧౬౮॥
పూర్వాహ్ణేఽవ్యాత్పరం  బ్రహ్మ  మధ్యాహ్నేఽవతు తారజిత్ ।
అపరాహ్ణే గుహః పాతు రాత్రౌ దైత్యాన్తకోఽవతు  ॥ ౧౬౯॥
త్రిసన్ధ్యం   చ సుధీః పాతు సర్వదా పాతు బర్హిగః  ।
బహిష్ఠం  షణ్ముఖః పాతు అన్తఃస్యం కృత్తికాసుతః  ॥ ౧౭౦॥
వ్రజన్తం   సురసైన్యేశః  అటన్తం పాశధృగ్విభుః ।
శయానం పాతు శూరఘ్నో మార్గే పాతు కుమారకః ॥ ౧౭౧॥
వనే రణే గిరిచరః సదా రక్షతు మాం వటుః ।
సుబ్రహ్మణ్యస్య  కవచం ధర్మకామార్థమోక్షదమ్  ॥ ౧౭౨॥
మన్త్రాణాం  పరమం మన్త్రం  గుహ్యాద్గుహ్యతరం  సదా ।
పఠన్ శ్రృణ్వన్  సర్వపాపైః  రోగైశ్చాపి  విముచ్యతే ॥ ౧౭౩॥
॥ ఇతి శివరహస్యాన్తర్గతే  గణేశ్వరకృతం స్కన్దకవచం  సమ్పూర్ణమ్  ॥
-॥ శ్రీశివరహస్యమ్  ।ఈశాఖ్యః ద్వాదశమాంశః । ౩౮ । ౧౫౬-౧౭౩ ॥
- .. shrIshivarahasyam . IshAkhyaH dvAdashamAMshaH . 38 . 156-173 ..

Notes:

Gaṇeśvara గణేశ్వర renders a SkandaKavacaStotram స్కన్దకవచస్తోత్రమ్   towards the

conclusion of the discourse of The ŚivaRahasyam శివరహస్యమ్.

